
қиладиган, Оллоҳ назарига тушган, амали билан камолотга 
эришган инсонларгагина хос бўлади. Дармоной Ўраева мана 
шундай юксак инсонийлик рутбасига эришганлардан 
саналади. Ҳар қандай инсонга ҳам бундай бахт насиб этмаса 
керак, деб ўйлайман. Айни пайтда, мен мана шундай 
ўзлигини ҳурмат қиладиган ҳақиқий олима билан бирга 
фаолият юритаётганимдан ниҳоятда бахтиёрман. Устозни 
муборак 55 ёшни қаршилаганликлари билан чин дилдан 
муборакбод этаман.  

 
ИЛК ТААССУРОТ 

Сайлиева Зарина Рахмиддиновна 
Бухоро давлат университети, 

Ўзбек тили  ва  адабиёти  кафедраси  ўқитувчиси 
 

Талабаликнинг илк кунлари. Таассуротлар бир олам … 
Барча талабалар талабалик бахтидан гўёки еттинчи осмонда!  
Ҳар бир дарс бошланиши, ўша фандан ким дарс бериши 
ҳақида турли-туман ўйлар билан кунлар ўтишни бошлади. 
Шундай кунларнинг бирида хона эшиги очилди-ю, фаришта 
юзли аёл кириб келдилар. Биз навбатдаги дарсдан ким кирар 
экан деган зўр қизиқиш билан кутиб турардик. Устознинг 
кириб келишлари, у кишидаги ўзгача одобни кўриб бутун 
бир хона тинчиб, жимиб қолди. Устоз дарсни “Ассалому 
алейкум” деб бошланувчи лапар билан бошладилар. Бутун 
синф қулоққа айланди. Чунки шу кунгача ҳали ҳеч ким бу 
тарзда  ноодатий дарсни бошламаган эди.  Устоз _Дармоной 
опа билан синф хонадаги илк таассурот шундай бошланган 
эди. Аслида мен устозни болалигимдан бери билардим, 
танирдим. Болалигим Университет синф хоналари, 
кафедрада ўтган. Сабаби онамнинг умр йўллари шу маскан 
билан боғлиқ. Баъзан онам дарс ўтиб келганларича 
кафедрада ухлаб қолардим, устоз Раҳим Жўраевич Воҳидов 
бошим остига кийимларини қўйишлари, устоз Дармон 
опанинг қўлларидан ширинликлар олиш, ҳар бир 
устозларнинг меҳрли сўзлари мени бу гўшага бир умрга 

боғлади. Илк китобим чиқиш арафасида ҳам устоз Дармон 
опа йўл-йўриқ, фикр-мулоҳаза бергандилар. 

Яна ўша синф хонадаги илк таассуротларим ҳақида 
эсласам … Устоз бизга 1-курсда ўқишни бошлаганимизда 
“Халқ оғзаки ижоди” фанидан дарс ўтдилар. Бу фанга 
нисбатан шу даража қизиқиш уйғотган эдиларки, ҳеч ким 
дарсларидан қолишни истамасди. Ҳар бир дарсимиз ўзгача 
руҳ, ўзгача кайфиятда ўтарди. Гоҳ лапар, гоҳ ёр-ёр, гоҳ 
болалар ижодидан намуналар айтардилар. Устознинг 
берилиб алла айтганларини эшитганда, жажжигина бешик 
ичидаги қўғирчоқни эркалаб дарс ўтганлари, доира 
жўрлигида қўшиқ айтганлари ҳали-ҳануз эсимда. “Алла” 
мавзусида барча гуруҳ қизларига алла айттиришлари бизни 
бўлажак она сифатида шаклланишимизга хизмат қилган 
бўлса, не ажаб. Турмушга чиққан курсдошимизга алоҳида 
“Ёр-ёр” айтганлари эса устознинг ҳар бир инсонга нақадар 
эътиборли эканликларининг ёрқин намунаси. Ҳатто бир гал 
“Мотам қўшиқлари” мавзусини ўтганинимизда  чақалоғидан 
айрилган онанинг алласини айтганларида, ўша таъзияда 
ўзлари иштирок этиб, бу аллани ёзиб олганликларини 
айтганда, юраклар сел бўлди, кўзига ёш қалқмаган одам 
қолмади… 

Ҳаёт, умр ўтиб боравер экан. Йиллар тўфони, ҳаёт 
ситамлари бутун бир оламга, инсоният, наботот, ҳайвонот 
оламига таъсирини ўтказмай қолмас экан. Йиллар ўтиши 
билан биз ҳам ўсдик, улғайдик, ёшимизга ёш қўшилди. 
Талабалик, магистрлик довонларидан ошиб илм йўлига 
қадам қўйдик. Буюк устозлар ишлаган, ишлаётган муқаддас 
даргоҳга ҳар куни кирар эканман, ёшлигимдаги ўша меҳрни, 
ўша чеҳраларни кўраман. Шу чеҳралар ичида майин табассум 
билан кўришадиган устоз Дармон опа ҳар сафар 
кўришганимизда қизимни ҳам сўрашлари, соғлик-
саломатлик тилашларида оналарча-устозларча меҳрни ҳис 
этаман. Йиллар сурони ҳаммага таъсир этишини, аммо 
устозга негадир йиллар таъсири йўқлиги, ҳамон гўзал 
чеҳралари бунинг исботи. 

 Қанча вақт ўтса ҳам, йиллар устозга таъсир 
этмаслигини, бизнинг ҳам фарзандларимизни қадим 
меросимиз садоларидан, илм нурларидан баҳраманд 
этишларини  Оллоҳдан тилаб қоламан! 
 

EL ARDOG’IDAGI OLIMA 

G.N. Isoqova 
Toshkent irrigatsiya va qishloq xo’jaligini 

mexanizatsiyalash muhandislari institute Buxoro 
filiali yoshlar bilan ishlash, ma’naviyat va ma’rifat 

bo’limi boshlig’i 
 
Ayol – go‘zallik timsoli, oila zamini, jamiyat ustuni, 

xonadonimiz farishtasi, hayotimiz fayzi, ko‘rki. Ayol – 
g‘amxo‘rona, mehribonopa-singil, vafodoryor, suyukli qiz. 
Ayollarsiz baxtimiz to‘liq, bag‘rimiz butun, dasturxonimiz to‘kin, 
hayotimiz totli bo‘lmaydi. 

Bugun biror-bir soha, biror-bir tizim yo‘qki ayollarni u yerda 
uchratmasak. Ijtimoiy soha deymizmi, sanoatmi, qurilishmi, 
qishloq xo‘jaligimi, qo‘yingki, har bir jabhada ayollar qo‘lini, 
ayollar mehnatini, qalb qo‘rini berib, bir erkakdan ziyodroq 
ishlayotganiga juda ko‘p hollarda guvoh bo‘lganmiz. 

Mana shunday jonkuyar ayollardan biri, bugungi 
qahramonimiz Buxoro davlat universiteti professori, filologiya 
fanlari doktori Darmonoy Saidahmedovna O`rayevadir. 

Ustoz bugun tavallud ayyomlarinig 55 yilligini qarshi 
olyaptilar. Toshkent irrigatsiya va qishloq xo’jaligini 
mexanizatsiyalash muhandislari institute Buxoro filiali pedagogic 
jamoasi nomidan ustozni tavallud ayyomlari bilan muborakbod 
etamiz. Ustoz umringiz uzoq bo’lsin. Doimo shogirdlar ardog’ida 
bo’lib, farzandlar baxtu-kamolini ko’rib yuring. 

